
Un día de traballo nunha aldea do norte de Portugal. Camiños desertos de 
vento inquedante. Catro vellas, o campo, o pan, as galiñas. Historias de xestos 
saboreados en palabras mineralóxicas. Unha familia de dez fillos nunha granxa 
somérxese na inmensidade do tempo. O pai corta unha árbore. Máis alá, a 
auga dun río habitado por xente. Unha barca, o sol, a praza da vila, a ponte en 
construción, o balcón, a comida, a densidade e o misticismo do domingo, a misa 
e a festa. Nese lugar, Isabel móvese coa mirada posta no futuro. Para os demais, 
o sentido da vida é só vivir. E o tempo corre entre o amencer e o atardecer.

ENTREVISTA A MANUELA SERRA POR MANUEL MOZOS

Co 25 de Abril de 1974 regresas a Portugal, abandonando o curso de cinema 
no Institut des Arts et Difusion, en Bruxelas e, por convite do Rui Simões, 
traballas como asistente na montaxe do seu filme Deus, Pátria, Autoridade. En 
1975 es unha das fundadoras da cooperativa Virver. Fálanos desas experien-
cias, do teu traballo xa como profesional e do ambiente da época. O meu tra-
ballo como asistente de montaxe no Deus, Pátria, Autoridade do Rui Simões con-
sistía en sincronizar, clasificar e organizar decenas de imaxes que me entregaban 
semanalmente, captadas por diferentes equipas e diferentes operadores de imaxe 
e son. Manifestacións, asembleas, loitas entre patróns e traballadores, ocupacións 
de casas e terras, accións militares, discusións na rúa..., os acontecementos máis 
importantes daquel período que seguiu ao 25 de Abril. Tamén imaxes de arquivo 
da RTP. Aprendín a coñecer as diferenzas de sensibilidade dos operadores de 
imaxe a través dos movementos de cámara, tempos e cadros. Cinco anos despois, 
cando realicei O movimento das coisas, foime doado escoller a equipa correcta, so-
bre todo en imaxe. O ambiente e o espírito co que se iniciou a cooperativa Virver 
era semellante ao que se vivía na época en Portugal, un grande entusiasmo e es-
peranza. Criamos que podiamos facer un traballo de mellor calidade se compar-
tiamos o coñecemento, experiencias, afectos, bens materiais. Procurabamos que 
existise rotatividade no traballo sen formalismos nin xerarquías. Durante 4 ou 5 
anos producimos varias series para TV, Educação Permanente e longametraxes. 
O feito de ter traballado en todas as fases de produción e en diferentes funcións 
deume confianza para dirixir.
Como xorde O movimento das coisas? Que filme pretendías facer? A primeira 
idea do filme era “Mulheres”. Na época falábase e escribíase moito sobre o tema, 
lin bastante e contactei con diversas mulleres, algunhas ligadas a movementos 
de liberación feminina. Fixen unha viaxe a Nova York con iso na mente. Cando 
regresei a Lisboa mudei. O tema pareceume unha pequena parcela dun todo. Ti-
ven a percepción de que a evolución que se pretendía para o noso país carecía de 
reflexión, de algo como unha ollada ao pasado antes de avanzar, tentar preservar 
valores, calidade de vida... Pensei en contrapoñer cidade-campo e a sensatez fíxo-
me ficar co campo: un orzamento moi pequeno, primeiro filme que realizaba...
Como e por que optaches por situar o filme en Lanheses? Explícanos a conta-
minación do documental coa ficción e viceversa. Lanheses foi a primeira aldea 
que escollín. Despois do Alentejo, Beira e Minho, verifiquei que no Norte as per-
soas eran máis abertas, respectábanme cando entraba soa nun café ou restaurante, 
ao falar da idea do filme manifestaban receptividade e interese. O Minho é máis 
alegre cá Beira e no Alentejo ollábanme con desconfianza. Atopei en Lanheses 

unha harmonía entre o río, a praza, a igrexa, o entrecruzamento da poboación, a 
arquitectura aínda preservada e tamén unha agradable pensión que aceptou un 
equipo de rodaxe un pouco excéntrico. Ficción, documental, penso que fixen un 
bo casamento. Dando exemplos se cadra é máis doado. Cando fixen que Isabel 
mirase cara a atrás ao descender do autobús no regreso da fábrica, iso foi ficción 
pura. Non lle pedín que representase o seu propio papel, senón actuar segundo as 
miñas ideas: que mirase atrás para poder conxelar o plano. Tamén a vella que, sen-
tada á mesa, bebe unha cunca de viño e mira á cámara é ficción. Cando colocamos 
a cámara fixa no trípode na praza e agardamos a que acontecese algo, unha muller 
coa carga na cabeza, un carro que vén do campo e atravesa a praza, grupos de ho-
mes a conversaren..., isto si é documental, non houbo planificación, só montaxe.  
Como decorreu a rodaxe? Cal era o ambiente, a relación co equipo, coa poboa-
ción de Lanheses? A cooperación da poboación foi total. Con máis tempo de 
rodaxe podería facer un traballo máis profundo, sobre todo coas personaxes.
Entre o inicio da primeira rodaxe, en 1979, e a súa primeira exhibición pública, 
en 1985, no Festival de Mannheim, pasaron seis anos. Que pasou neses anos?  
A cooperativa desapareceu antes de eu terminar o filme. Faltaba a música, o dese-
ño de son, mestura e laboratorios. Ao ficar soa, sen estrutura de produción, depri-
minme. Parei e logo volvín. Foi unha gran sorpresa cando ao retomar o contacto 
co entón IPC para recibir a última parte dos cartos e rematar o filme, esixíronme 
que xustificase a cantidade de 2 500 contos que foran atribuídos á Cooperativa 
Virver e a gastos na produción de O movimento das coisas... Isto era falso. Levou-
me tempo e traballo probar a falsidade deste feito. Só despois diso me entregaron 
a última prestación e rematei o filme en 1984.
O filme estivo en moitas mostras e festivais e obtivo diversos premios. Segun-
do o IPC, en 1989 foi o filme portugués con maior participación en eventos. 
Malia iso, nunca tivo estrea comercial... A primeira exhibición pública foi en 
Mannheim, en outubro de 1985. A calidade da proxección deume unha dimen-
sión do filme que aínda non coñecía. O público todo aplaudiu e gañei un pre-
mio. Despois, en Tróia atribuíronme o premio AFGA e algunhas apreciacións 
do xénero «un documental con imaxes moi bonitas». Ao longo da proxección a 
sala foise baleirando e potenciais exhibidores saían airados. O documental non se 
valoraba na época, apostábase polo cinema de tipo americano. Non era o que eu 
quería e sabía facer e os produtores non se interesaron polo meu traballo. Hoxe 
afasteime, tiven que esquecer e perder o gusto polo cinema. Fun deixando de 
construír secuencias, buscar cadros, imaxinar situacións... 

